დოკუმენტბრუნვის სქემა, ფულადი წახალისების ანგარიშგება/ანაზღაურების მექანიზმები და ანგარიშგებისთვის გამოყენებული ფორმების შევსების წესი 
1.  „ტუბერკულოზის მართვის“ სახელმწიფო პროგრამის ფარგლებში სამედიცინო დაწესებულებებში რეგისტრირებული ბენეფიციარებისა და მათთვის გახსნილი საბანკო რეკვიზიტების თაობაზე ინფორმაციის მოძრაობის სქემა
1.1.  „ტუბერკულოზის მართვის“ სახელმწიფო პროგრამის ამბულატორიული კომპონენტის მიმწოდებელი დაწესებულება (შემდგომში - „მიმწოდებელი“) ვალდებულია მასთან რეგისტრირებული სენსიტიური და რეზისტენტული ფორმის ტბ პაციენტების თაობაზე ინფორმაცია (ქაღალდმატარებლით და ელექტრონული ფორმით - დანართი N3 და N4), აღნიშნული ბენეფიციარების პირადობის დამადასტურებელი დოკუმენტის ასლი (18 წლამდე ასაკის პირის შემთხვევაში, აღნიშნული პირის დაბადების მოწმობის ასლი და მისი ერთ-ერთი მშობლის ან კანონიერი წარმომადგენლის პირადობის დამადასტურებელი დოკუმენტის ასლი) და ფულადი წახალისების სქემაში მონაწილეობაზე თანხმობის თაობაზე ხელმოწერილი დოკუმენტი წარუდგინოს რეგიონალურ კოორდინატორს არა უგვიანეს საანგარიშგებო თვის მომდევნო თვის 10 რიცხვისა; 
1.2. „მიმწოდებელი“ ვალდებულია რეგისტრირებული სენსიტიური და რეზისტენტული ფორმის ტბ პაციენტების თაობაზე წინა თვეებში წარდგენილ (დანართი N3 და N4) მონაცემებში შესული/შეტანილი ცვლილებები ასახოს  (მხოლოდ ახლად დამატებული ბენეფიციარის, ან წინა თვეებში წარდგენილ მონაცემთა ბაზაში ბენეფიციარის სარეგისტრაციო მონაცემების ცვლილების თაობაზე) მომდევნო თვის ანგარიშგებისას, ხოლო ახალი ბენეფიციარების შემთხვევაში მათი პირადობის დამადასტურებელი დოკუმენტის ასლი (18 წლამდე ასაკის პირის შემთხვევაში, აღნიშნული პირის დაბადების მოწმობის ასლი და მისი ერთ-ერთი მშობლის ან კანონიერი წარმომადგენლის პირადობის დამადასტურებელი დოკუმენტის ასლი) და ფულადი წახალისების სქემაში მონაწილეობაზე თანხმობის ხელმოწერილი დოკუმენტი ქაღალდმატარებლით და ელექტრონული ფომით წარუდგინოს რეგიონალურ კოორდინატორს  არა უგვიანეს საანგარიშგებო თვის მომდევნო თვის 10 რიცხვისა;

1.3. რეგიონალური კოორდინატორი ვალდებულია რეგისტრირებული სენსიტიური და რეზისტენტული ფორმის ტბ პაციენტების თაობაზე „მიმწოდებლისგან“ მიღებული ინფორმაცია დაადაროს პირველად დოკუმენტებში ასახულ მონაცემებს და გადამოწმებული მონაცემები აგრეგირებული ფორმით (ქაღალდმატარებლით და ელექტრონული ფორმით - დანართი N3 და N4) ბენეფიციარების პირადობის დამადასტურებელი დოკუმენტების და ფულადი წახალისების სქემაში მონაწილეობაზე თანხმობის თაობაზე ხელმოწერილი დოკუმენტების ასლებთან ერთად წარადგინოს სს „ტუბერკულოზისა და ფილტვის დაავადებათა ეროვნულ ცენტრში“ (შემდგომში ტბ ცენტრი) არა უგვიანეს საანგარიშგებო თვის მომდევნო თვის 15 რიცხვისა;
1.4. ტბ ცენტრი ვალდებულია რეგიონალური კოორდინატორებისაგან მიღებული აგრეგირებული მონაცემები ელექტრონული ფორმით მიაწოდოს სსიპ „ლ.საყვარელიძის სახელობის დაავადებათა კონტროლისა და საზოგადოებრივი ჯანმრთელობის ეროვნულ ცენტრს“ (შემდგომში - „ცენტრი“), სახელმწიფო პროგრამების დეპარტამენტს.

1.5. ცენტრის სახელმწიფო პროგრამების დეპარტამენტი ვალდებულია რეგისტრირებული სენსიტიური და რეზისტენტული ფორმის ტბ პაციენტების თაობაზე ინფორმაცია და მასში შეტანილი ცვლილებები (დანართი N3 და N4) აღრიცხოს ტბ ფინანსურ მოდულში, ვირტუალური კონტრაქტის სახით, დოკუმენტების მიღებიდან არაუგვიანეს 10-20 კალენდარული დღის განმავლობაში;

1.6.  „ცენტრის“ სახელმწიფო პროგრამების დეპარტამენტი ვალდებულია რეგისტრირებულ სენსიტიური და რეზისტენტული ფორმის ტბ პაციენტების თაობაზე მკურნალობისადმი დამყოლობის თაობაზე მიღებული მონაცემების დამუშავების საფუძველზე, საანგარიშგებო თვეში ფულადი წახალისების მიმღები პირების განსაზღვრის შემდეგ, აღნიშნული პირების სია და  იმ პირების ან მათი კანონიერი წარმომადგენლების სია, რომელზეც უნდა გაიხსნას საბანკო ანგარიშები (სამედიცინო დაწესებულებების ფაქტიური მისამართის მიხედვით განთავსებულ ბანკის ფილიალებში), მოხსენებითი ბარათით წარუდგინოს ცენტრის გლობალური ფონდის პროექტის დირექტორს (გლობალური ფონდის პროექტის განმახორციელებელი ჯგუფის ფინანსურ ბლოკს);

1.7. ცენტრის გლობალური ფონდის პროექტის განმახორციელებელი ჯგუფის  ფინანსური ბლოკი ვალდებულია სახელმწიფო პროგრამების დეპარტამენტიდან მიღებული დოკუმენტების საფუძველზე გააგზავნოს მოთხოვნა შესაბამის საბანკო დაწესებულებაში ტბ პაციენტებისათვის პირადი საბანკო ანგარიშების გასახსნელად და ბარათების დასამზადებლად (სამედიცინო დაწესებულებების ფაქტიური მისამართის მიხედვით განთავსებულ ბანკის ფილიალებში), არა უგვიანეს 2 სამუშაო დღის ვადაში;  

1.8. ცენტრის გლობალური ფონდის პროექტის განმახორციელებელი ჯგუფის  ფინანსური ბლოკი ვალდებულია ტბ პაციენტებისათვის გახსნილი პირადი საბანკო ანგარიშებისა და დამზადებული ბარათების თაობაზე (რომელზედაც განხორციელდება ტბ პაციენტებისათვის კუთვნილი ფულადი წახალისების ჩარიცხვა) შესაბამისი ბანკიდან მიღებული ინფორმაცია ელექტრონულად მიაწოდოს სახელმწიფო პროგრამების დეპარტამენტს,  ინფორმაციის მიღებიდან არაუგვიანეს 1 სამუშაო დღეში; 
1.9. სახელმწიფო პროგრამების დეპარტამენტი ვალდებულია ტბ პაციენტებისათვის გახსნილი პირადი საბანკო რეკვიზიტების და ჩარიცხული თანხების თაობაზე ინფორმაცია ელექტრონული ფორმით დაუყოვნებლივ მიაწოდოს შემდგომში ტბ ცენტრს და რეგიონალურ კოორდინატორებს (დანართი N2);

1.10. რეგიონალური კოორდინატორი ვალდებულია ტბ პაციენტებისათვის გახსნილი პირადი საბანკო რეკვიზიტების თაობაზე ინფორმაცია (დანართი N2) დაუყოვნებლივ მიაწოდოს იმ სამედიცინო დაწესებულებებს, სადაც რეგისტრირებულია (ან კონკრეტული დროის მონაკვეთში მკურნალობს) პაციენტი;
1.11. მიმწოდებელი ვალდებულია მასთან რეგისტრირებულ ტბ პაციენტებს დაუყოვნებლივ მიაწოდოს ინფორმაცია (იმ პაციენტებს, რომლებმაც დაასრულეს მკურნალობა და არ იმყოფებიან სამედიცინო დაწესებულებაში, კომუნიკაციის სხვა არხებით - ტელეფონით, ელექტრონულ ფოსტაზე წერილით და ა.შ.) მათთვის ფულადი წახალისების ჩასარიცხად გახსნილი პირადი საბანკო ანგარიშის გახსნისა და ბარათის ასაღებად ბანკის შესაბამისი ფილიალისათვის მიმართვის აუცილებლობაზე. ამასთან, ტბ პაციენტმა ან მისმა კანონიერმა წარმომადგენელმა თავისი ხელმოწერით უნდა დაადასტუროს აღნიშნული ინფორმაციის მიღება (დანართი N2); თუ ინფორმაცია მიწოდებული იქნა ტელეფონით და პაციენტი ან მისი კანონიერი წარმომადგენლი არ/ვერ გამოცხადდა აღნიშნულ ფორმაზე ხელმოსაწერად, მიმწოდებელმა თავად უნდა გააკეთოს ჩანაწერი ინფორმაციის მიწოდების არხისა და თარიღის მითითებით და აღნიშნული დაადასტუროს ხელმოწერით. აღნიშნული ფორმების დედანი (შევსებული და ხელმოწერილი) უნდა ინახებოდეს მიმწოდებელთან ხოლო ასლი 30 კალენდარულ დღეში უნდა წარედგინოს რეგიონალურ კოორდინატორს. 
2. „ტუბერკულოზის მართვის“ სახელმწიფო პროგრამის ფარგლებში სამედიცინო დაწესებულებებში რეგისტრირებული ტბ პაციენტების მკურნალობისადმი დამყოლობის თაობაზე ინფორმაციის მიმოქცევის სქემა 
2.1.  DOT  წერტილების და პჯდ-ის ექთნები და სოფლის ექიმის პროგრამის მიმწოდებლები (DOT - განმახორციელებელი) ვალდებულია რეგისტრირებული ტბ პაციენტების მკურნალობისადმი დამყოლობის თაობაზე ინფორმაცია (მკურნალობის მონიტორინგის აღრიცხვის ფორმის ასლი, რომლის იდენტურობა დედანთან დამოწმებულია უფლებამოსილი პირის ხელმოწერითა და ბეჭდით, ასეთის არსებობის შემთხვევაში) წარუდგინოს რაიონის სამედიცინო დაწესებულებას (ტუბერკულოზის მართვის ამბულატორიული კომპონენტის მიმწოდებელ დაწესებულებას), სადაც იმყოფება აღრიცხვაზე პაციენტი.
2.2. სამედიცინო დაწესებულება (მიმწოდებელი) ვალდებულია მასთან რეგისტრირებული ტბ პაციენტების მკურნალობისადმი დამყოლობის თაობაზე ინფორმაცია (სენსიტიურ პაციენტებზე - ინტენსიური ფაზის დასრულების შემდგომ პერიოდზე, მკურნალობის დასრულებამდე ან/ სხვა რეჟიმზე გადასვლამდე, ხოლო რეზისტენტულ პაციენტებზე ამბულატორიულ მკურნალობაში ჩართვიდან მკურნალობის დასრულებამდე პერიოდზე) სენსიტიურ პაციენტებზე ფორმა ტბ-01, ხოლო რეზისტენტულ პაციენტებზე მონიტორინგის ბარათების ასლები  წარუდგინოს რეგიონალურ კოორდინატორს  არა უგვიანეს საანგარიშგებო თვის მომდევნო თვის 10 რიცხვისა;

2.3. რეგიონალური კოორდინატორი ვალდებულია არა უგვიანეს საანგარიშგებო თვის მომდევნო თვის 15 რიცხვისა შემდგომში ტბ ცენტრში წარადგინოს სამედიცინო დაწესებულებებიდან მიღებული პირველადი დოკუმენტების ასლები და მათ საფუძველზე შევსებული სენსიტიური და რეზისტენტული ფორმის ტბ პაციენტების მკურნალობისადმი დამყოლობის აგრეგირებული ფორმები (დანართი N3 და N4);

2.4.  შემდგომში ტბ ცენტრი აგრეგირებულ ფორმას (დანართი N3 და N4) ელექტრონული სახით უგზავნის ცენტრის სახელმწიფო პროგრამების დეპარტამენტს;

2.5. ტბ ცენტრი ახორციელებს რეგიონალური კოორდინატორების მიერ წარმოდგენილი აგრეგირებული მონაცემების (დანართი N3 და N4) დადარებას პირველად დოკუმენტებში მითითებულ მონაცემებთან და შედარების შედეგების თაობაზე ინფორმაციის ცენტრისათვის მიწოდებას რეზისტენტულ პაციენტებზე არაუგვიანეს ინფორმაციის მიღებიდან 5 (ხუთი) სამუშაო დღისა, ხოლო სენსიტიურ პაციენტებზე არა უგვიანეს 15 (თხუთმეტი) სამუშაო დღისა;

3. ტბ პაციენტების მკურნალობისადმი დამყოლობის თაობაზე ინფორმაციის დამუშავების სქემა 
3.1. ცენტრის სახელმწიფო პროგრამების დეპარტამენტი უზრუნველყოფს ტბ ცენტრის მიერ ელექტრონულად მოწოდებული სენსიტიური და რეზისტენტული ტბ პაციენტების მკურნალობისადმი დამყოლობის აგრეგირებული მონაცემების (დანართი N3 და N4) ტბ ფინანსურ მოდულში შესაბამისი ვირტუალური კონტრაქტების საანგარიშგებო ფორმებში ასახვას და დამუშავებას, დოკუმენტების მიღებიდან არა უგვიანეს 10 კალენდარულ დღეში რეზისტენტულ პაციენტებზე, ხოლო არა უგვიანეს 20 კალენდარულ დღეში სენსიტიურ პაციენტებზე;

3.2. ტბ ცენტრის მიერ აგრეგირებულ ფორმაში და პირველად დოკუმენტებში მითითებული მონაცემების ურთიერთშედარების შედეგების თაობაზე მოწოდებული ინფორმაციის საფუძველზე (ოპერატიულობის მიზნით ელექტრონულად, ხოლო შემდეგ წერილობით დოკუმენტბრუნვის ელექტრონული სისტემის მეშვეობით), ცენტრის სახელმწიფო პროგრამების დეპარტამენტს შეაქვს კორექტივები ტბ ფინანსურ მოდულში შეტანილ მონაცემებში (ასეთის საჭიროების შემთხვევაში), მათი მიღებიდან არა უგვიანეს 2 სამუშაო დღეში;

3.3. ცენტრის სახელმწიფო პროგრამების დეპარტამენტი ზემოაღნიშნული მონაცემების დამუშავების შედეგად განსაზღვრავს საანგარიშგებო თვეში ტბ პაციენტებისათვის ასანაზღაურებელი თანხების (ფულადი წახალისების) ოდენობას და ამზადებს შესაბამის რეესტრს, ამასთან ამოწმებს არის თუ არა ტბ პაციენტებზე წარმოდგენილი სქემაში მონაწილეობაზე თანხმობის დოკუმენტი (ე.წ. საინფორმაციო ბუკლეტი), თუ ეს დოკუმენტი არაა წარმოდგენილი ან პაციენტი გარდაცვლილია, ამ შემთხვევებში ხდება კონკრეტულ პაციენტზე თანხის გადახდის შეჩერება (დასაფინანსებელი რეესტრიდან ამოღება), სანამ ეს დოკუმენტი დამატებით არ იქნება წარმოდგენილი.
4. საანგარიშგებო დოკუმენტების მოძრაობის სქემა
4.1. სახელმწიფო პროგრამების დეპარტამენტი გლობალური ფონდის პროექტის დირექტორს წარუდგენს ტბ პაციენტებისათვის მიმდინარე თვეში ასანაზღაურებელი თანხების შესახებ რეესტრს მოხსენებით ბარათთან ერთად;
4.2. გლობალური ფონდის პროექტის დირექტორის რეზოლუციით წარმოდგენილი დოკუმენტაცია შესასრულებლად მიეწოდება პროგრამების განმახორციელებელ ჯგუფს, რომელიც თავის მხრივ უზრუნველყოფს ანგარიშსწორებას 3-7 სამუშაო დღის განმავლობაში;

4.3. ანგარიშსწორება ხორციელდება სახელმწიფო ხაზინიდან, ამავე ორგანიზაციის გადახდების პროგრამაში სპეციალურად ასეთი შემთხვევებისათვის შექმნილი ე.წ. „არასახელფასო პაკეტების“ ინსტრუმენტის მეშვეობით. აღნიშნული ინსტრუმენტი იძლევა პაციენტებისათვის თანხების გადარიცხვის საშუალებას წინასწარ გამზადებული ელექტრონული ფაილის სისტემაში ატვირთვით. თვის განაცემთა ინფორმაციის მოსამზადებლად  კი გამოყენებული იქნება სახელმწიფო ხაზინაში ატვირთული ფაილის მონაცემები, რომელსაც დაემატება განაცემთა ინფორმაციისათვის საჭირო დეტალები.
4.4. ფულადი წახალისების სქემით მკურნალობისადმი დამყოლობის თანხა, რომელიც პირს ეკუთვნოდა და მისი გარდაცვალების შემთხვევაში ჯერ არაა გაცემული, მიეცემა მის მემკვიდრეებს, თუ  მათ მიუღებელი თანხისთვის მიმართეს ცენტრს პირის გარდაცვალების დღიდან არაუგვიანეს ერთ თვეში, ხოლო მემკვიდრეობის დამადასტურებელი დოკუმენტები წარადგინეს ცენტრში პირის გარდაცვალების დღიდან არა უგვიანეს 7 თვისა.
4.5. პროგრამების განმახორციელებელი ჯგუფი წარდგენილი დოკუმენტების საფუძველზე განხორციელებული ტრანზაქციების თაობაზე ინფორმაციას აწვდის სახელმწიფო პროგრამების დეპარტამენტს და საფინანსო-ეკონომიკურ დეპარტამენტს;

5. ეპიდემიოლოგიური ზედამხედველობის უზრუნველყოფისა და ყოველთვიური, კვარტალური და წლიური ანგარიშების მომზადების პროცედურები
5.1. რეგიონალური კოორდინატორები ყოველთვიურად აანალიზებენ წინა საანგარიშგებო თვეში მკურნალობისადმი ტბ პაციენტების დამყოლობის თაობაზე სამედიცინო დაწესებულებებიდან მიღებულ ინფორმაციას. იმ პაციენტებზე, რომლებმაც შეწყვიტეს მკურნალობა ინფორმაციას აწვდიან შესაბამისი რაიონის საზოგადოებრივი ჯანმრთელობის ცენტრების ეპიდემიოლოგებს (სატელეფონო კავშირი ან ინტერნეტი) აღნიშნულის გამომწვევი მიზეზების დასადგენად, არაუგვიანეს საანგარიშგებო თვის მომდევნო თვის 15 რიცხვისა;

5.2. საზოგადოებრივი ჯანმრთელობის ცენტრების ეპიდემიოლოგები, რეგიონალური კოორდინატორებისგან მიღებული ინფორმაციის საფუძველზე, 5 კალენდარული დღის განმავლობაში გადიან შესაბამის პაციენტთან, იკვლევენ მკურნალობის დროებით ან მუდმივად შეწყვეტის მიზეზებს და ატარებენ საგანმანათლებლო სამუშაოებს პაციენტის სამახსოვროს საფუძველზე.
5.3. საზოგადოებრივი ჯანმრთელობის ცენტრი უზრუნველყოფს ტბ პაციენტების მკურნალობის დროებითი შეწყვეტის მიზეზების თაობაზე ინფორმაციის წარდგენას რეგიონალური კოორდინატორებისათვის; 

5.4. სახელმწიფო პროგრამების დეპარტამენტი წინასწარ განსაზღვრული პერიოდულობით უზრუნველყოფს ყოველთვიური, კვარტალური და წლიური ანგარიშების მომზადებას.
წარმოდგენილ დოკუმენტში მოცემული ინფორმაციული ნაკადების მოძრაობის ოპერატიულობის უზრუნველყოფის მიზნით, შესაძლებელია გამოყენებული იქნას ელექტრონული ფორმით დასკანერებული ფაილების გაგზავნის მეთოდი, შემდგომში საფოსტო/საკურიერო სამსახურების მეშვეობით დოკუმენტების ორიგინალების წარმოდგენის ვალდებულებით.
